
MINNISBLAÐ 

 

Viðtakandi: Skóla- og frístundráð 

 

Sendandi: Helgi Grímsson, sviðsstjóri skóla- og frístundasviðs 

 

 

Efni: Varðandi tillögu skóla- og frístundaráðsfulltrúa Sjálfstæðisflokksins um kennslu 

geðræktar í grunnskólum Reykjavíkur  

Á fundi skóla- og frístundaráðs 23. nóvember 2021 lögðu fulltrúar Sjálfstæðisflokksins fram 

svohljóðandi tillögu:  

Fulltrúar Sjálfstæðisflokks leggja það til að Reykjavíkurborg taki upp kennslu 

geðræktar í grunnskólum sínum. Útfærslan verður í höndum skóla- og frístundasviðs.  

Greinargerð fylgdi tillögunni. 

 

 

Í maí 2018 skilaði starfshópur af sér skýrslunni Geðfræðsla í grunnskólum Reykjavíkur – 

Tillaga starfshóps að framkvæmd. Starfshópurinn var skipaður í kjölfar tillögu frá 

ungmennaráði Grafarvogs og breytingartillögu frá Heiðu Björg Hilmarsdóttur borgarfulltrúa um 

að Reykjavíkurborg, í samstarfi við heilsugæsluna, myndi efla geðfræðslu fyrir nemendur á 

mið- og unglingastigi í grunnskólum Reykjavíkurborgar frá og með hausti 2019. Starfshópurinn 

setti fram tillögur að því hvernig fræðslan yrði innleidd og gerði ráð fyrir að starfsmaður skóla- 

og frístundasviðs myndi annast þetta verkefni tímabundið og leggja fram drög að framkvæmd 

innleiðingar viðmiðanna. 

 

Starfshópurinn fól Guðrúnu Gísladóttur, kennari í Vogaskóla, að taka saman og koma með 

tillögur að fræðsluefni eftir aldursstigum fyrir grunnskóla borgarinnar. Niðurstaðan varð 

Geðfræðsla í grunnskólum – tillögur að kennslu- og fræðsluefni og voru þær kynntar öllum 

skólastjórnendum og á Sumarsmiðjum kennara haustið 2019. Veturinn 2019-2020 voru 

tillögurnar jafnframt kynntar kennurum og starfsfólki grunnskóla á þremur aðskildum 

námskeiðum auk þess sem þær eru aðgengilegar öllu starfsfólki í verkfærakistu á vef 

menntastefnunnar. 

 

Hér á eftir er talið upp það helsta er viðkemur heildrænni heilsueflingu, þ.m.t. geðrækt, í 

grunnskólum, á frístundaheimilum og í félagsmiðstöðvastarfi: 

 

Menntastefna Reykjavíkurborgar  

Stefnan leggur grunn að framsæknu skóla- og frístundastarfi og byggir á grunnstefjum 

Barnasáttmála Sameinuðu þjóðanna um að menntun barns skuli beinast að því að rækta 

persónuleika, hæfileika og andlega og líkamlega getu þess. Tilgangurinn er að búa börn undir 

að lifa ábyrgu lífi í frjálsu samfélagi í anda skilnings, friðar, gagnkvæmrar virðingar, 

mannréttinda og vinsemdar.  

https://reykjavik.is/sites/default/files/ymis_skjol/skjol_utgefid_efni/lokaskyrsla-gedfraedsla.pdf
https://reykjavik.is/sites/default/files/ymis_skjol/skjol_utgefid_efni/lokaskyrsla-gedfraedsla.pdf
https://menntastefna.is/tool/gedfraedsla-i-grunnskolum-tillogur-ad-kennslu-og-fraedsluefni/


 

 

Meginmarkmið Menntastefnunnar er að öll börn vaxi, dafni og uni sér saman í lýðræðislegu 
samfélagi sem einkennist af mannréttindum og virðingu fyrir fjölbreytileika mannlífs. Unnið 
verður að því að öll börn hafi sterka sjálfsmynd, trú á eigin getu og nái árangri. Börnin lesi sér 
til gagns og gamans, afli sér þekkingar og öðlist skilning á samfélagi og náttúru. Þau sýni 
frumkvæði, skapandi og gagnrýna hugsun og tileinki sér heilbrigðan lífsstíl. 
 
Menntastefnan byggir á eftirfarandi fimm grundvallarþáttum:  
 
Félagsfærni - með félagsfærni er átt við hæfnina til að eiga árangursrík samskipti við aðra og 

viljann til hafa jákvæð áhrif á umhverfi sitt og samfélag. Kapp er lagt á að börn öðlist færni í að 

starfa saman, setja sig í spor annarra og sýna öðrum góðvild og virðingu. Félagsfærni tengist 

meðal annars tilfinningalæsi, réttlætiskennd og leiðtogahæfni. Félagsfærni þroskast öðru 

fremur með þátttöku í virku, lýðræðislegu samstarfi þar sem börn fá tækifæri til að sýna hug 

sinn í verki og koma skoðunum sínum á framfæri. Þannig verður barnið virkur þátttakandi í 

mótun þess samfélags sem það tilheyrir. 

 

Sjálfsefling - felur í sér að barnið öðlist trú á eigin getu, læri að þekkja styrkleika sína og 

veikleika ásamt því að setja sér markmið og fylgja þeim eftir. Sjálfsefling byggir á sjálfsaga og 

þrautseigju. Skýr og sterk sjálfsmynd hjálpar barninu að taka sjálfstæðar, ábyrgar ákvarðanir, 

takast á við mótlæti og lifa í sátt við aðra. Sjálfsstjórn og samskiptahæfni eru nátengd og hafa 

áhrif á sjálfstraust barna, líðan, námsárangur og árangur í lífinu. 

 

Læsi - með læsi er átt við þá hæfni að geta lesið, skilið, túlkað og unnið á gagnrýninn hátt með 

ritað mál, orð, tölur, myndir og tákn. Í víðtækri merkingu vísar hugtakið einnig til læsis á ólíka 

miðla, umhverfi, hegðun og aðstæður. Læsi er í eðli sínu félagslegt fyrirbæri og hefst með 

máluppeldi barna við fæðingu. Góð læsisfærni á íslensku er lykill að þekkingaröflun og skilningi 

á umhverfi og samfélagi. 

 

Sköpun - er margslungið ferli sem í grunninn byggist á forvitni, skapandi og gagnrýnni hugsun 

en líka á þekkingu, frumkvæði og leikni. Sköpun nær flugi þar sem áskoranir eru fjölbreyttar, 

spurningar eru opnar, lausnir margar og áhersla er lögð á framkvæmdina og sýnileika hennar. 

Í gegnum sköpunarferlið verður til eitthvað sem hefur gildi fyrir barnið sjálft, næsta umhverfi 

og/eða samfélagið. 

 

Heilbrigði - undir heilbrigði falla meðal annars lífs- og neysluvenjur, líkamleg færni, 

kynheilbrigði og andleg og félagsleg vellíðan. Hugmyndir um heilbrigði hafa þróast með aukinni 

þekkingu á samspili hugar og líkama, náttúrulegu og félagslegu umhverfi og áhrifum efna og 

fæðu. Í hnotskurn má segja að sá einstaklingur sé heilbrigður sem hefur tileinkað sér 

heilbrigðan lífsstíl og öðlast hæfni til að standa vörð um eigið heilbrigði. Vellíðan barns í 

daglegu lífi leggur grunninn að virkri þátttöku, aukinni færni og árangri í skóla- og 

frístundastarfi. 

 

Aðgerðaáætlun Menntastefnu 2022-2024 

Í drögum að aðgerðaáætlun menntastefnu eru margar aðgerðir og verkefni er snúa að geðrækt 

sem er samofin öllum ofangreindum áhersluþáttum menntastefnunnar. Þegar 

aðgerðaáætlunin hefur verið fullunnin verður hún kynnt fyrir skóla- og frístundaráði.  

 

 

 

 



 

Þróunar- og nýsköpunarsjóður skóla- og frístundaráðs 

Frá árinu 2019 hefur ofangreindur sjóður verið starfandi til að styðja við innleiðingu 

menntastefnu Reykjavíkurborgar. Lögð hefur verið mikil áhersla á sjálfseflingu og félagsfærni 

þegar kemur að úthlutun úr sjóðnum og hafa tæplega 300 styrkir verið veittir til jafnmargra 

verkefna í skóla- og frístundastarfi borgarinnar úr bæði A og B hluta sjóðsins frá upphafi. Hér 

getur að líta tvö dæmi (B-hluta styrki) úr grunnskóla-, frístunda- og félagsmiðstöðvastarfi: 

 

 VAXANDI - verkefni sem gengur út á að valdefla börn og unglinga með innleiðingu á 
hæfniþáttum í menntastefnu Reykjavíkurborgar, auka fagmennsku í frístundastarfi, 
minnka streitu hjá börnum, unglingum og starfsmönnum og auka samstarf milli fagaðila. 
Með því að mennta og fræða alla starfsmenn og gefa þeim kost á að búa sjálf til 
verkfæri til að valdefla og styrkja börnin út frá gagnreyndum aðferðum sjáum við fyrir 
okkur að færa frístundastarfið yfir á næsta plan og auka þannig virðingu og þekkingu á 
óformlegri menntun í samfélaginu. Tjörnin frístundamiðstöð leiðir verkefnið í samstarfi 
við Menntavísindasvið Háskóla Íslands, Núvitundarsetrið. Auk þeirra taka 
félagsmiðstöðvarnar Frosti , 105, 100og1, Gleðibankinn, Hofið, Hinsegin félagsmiðstöð 
samtakana 78 og Tjarnarinnar og frístundaheimilin Frostheimar, Undraland, Selið, 
Skýjaborgir, Eldflaugin, Halastjarnan og Draumaland virkan þátt í verkefninu. 

 Skólafélagsfærni PEERS - Samstarfsverkefni nokkurra grunnskóla í Vesturbæ, 
Miðborg og Hlíðum, þjónustumiðstöð hverfisins ásamt einni félagsmiðstöð og einu 
frístundaheimili. Markmiðin með þessu verkefni eru að: 

 Innleiða skólafélagsfærni PEERS í sex grunnskólum, á einu frístundaheimili og 
í einni félagsmiðstöð. 

 Auka við þekkingu fagmenntaðs starfsfólks í að kenna börnum félagsfærni eftir 
raunprófaðri aðferð sem hefur gefið góðan árangur og aðlaga hana að 
íslenskum aðstæðum. 

 Efla félagsfærni barna óháð því hvort þau glími við frávik eða aðra erfiðleika í 
þroska eða líðan. 

 

Lýðheilsustefna Reykjavíkurborgar 

Lýðheilsustefnan, sem samþykkt var að borgarstjórn í október 2021, er ein af lykilstefnum 

Reykjavíkurborgar og er kjarni hennar sá „að fjölga æviárum þar sem íbúar búa við góða heilsu 

og vellíðan“. Hún hefur það að markmiði að skapa umhverfi og aðstæður fyrir alla aldurshópa 

sem „auka jöfnuð, heilsu og hamingju þannig að allir borgarbúar hafi tækifæri til að njóta lífsins 

í borg þar sem þeim finnst gott að búa.“ Leiðarljósið er „að áhersla á lýðheilsu sé ofin inn í alla 

starfsemi og stefnumörkun Reykjavíkur, starfið byggi á bestu þekkingu og reynslu á hverjum 

tíma og valdi ekki skaða“. 

Í aðgerðaáætlun lýðheilsustefnunnar eru heilmargar aðgerðir er snúa að geðrækt í skóla- og 

frístundastarfi. Í skýrslu starfshóps um geðfræðslu í grunnskólum Reykjavíkur (maí, 2018) 

segir einmitt: „Í umfjöllun Sigrúnar Daníelsdóttur verkefnisstjóra geðræktar hjá Embætti 

landlæknis lagði hún áherslu á samning Reykjavíkurborgar og Embættis landlæknis um 

heilsueflandi skóla. Markmið hans er að allir skólar verði heilsueflandi. Nálgun verkefnisins er 

heildræn, með öðrum orðum nær hún til heilbrigðis í víðum skilningi, þar á meðal geðheilsu. Í 

raun má því segja að með heilsueflandi skóla sé geðfræðslan tryggð.“ 

 

Þar má einnig finna sérstaka aðgerð er miðar að því að bæta félagsfærni og líðan barna og 

unglinga. Í henni felst að: 

1) Gera vegvísi varðandi eflingu félagsfærni og félagstengsla meðal barna og unglinga.  

„Stofnaður verði samstarfshópur til að kortleggja vegferð félagslegs þroska og færni 

barna á hverju aldursskeiði í skóla- og frístundastarfi. Afurðin verður vegvísir með 

vörðum og hugmyndum að verkfærum fyrir starfsfólk í skóla- og frístundastarfi með það 



 

fyrir augum að þjálfa félagsfærni barnanna á markvissan hátt m.t.t. þroska þeirra á 

hverju aldursskeiði fyrir sig.“ Hér verður m.a. byggt á tillögum Guðrúnar Gísladóttur 

sem áður voru nefndar og Sjálfsfærnivita sem þróaður hefur verið í Seljaskóla.  

2) Markviss vöktun á líðan barna og unglinga. 

„Greina þarf stöðu innan einstakra skóla á grundvelli fyrirliggjandi gagna og 

forgangsraða verkefnum og aðgerðum á grundvelli niðurstaðna í góðu samstarfi skóla- 

og frístundastarfsfólks, auk þess sem íþrótta-, æskulýðsfélög og listaskólar geta gegnt 

hlutverki við að hlúa að einstaklingum eða völdum hópum. Líðan barna er mismunandi 

eftir grunnskólum (Skólapúlsinn) og mikilvægt að bregðast fljótt við í skólum sem þurfa 

á meiri aðstoð að halda en aðrir. Starfsstaðir komi jafnframt á sértækum mælingum á 

félagsfærni og líðan einstakra barna og unglinga, s.s. skólatengslamælingum.“ 

3) Efling tengsla foreldra og barna. 

„Unnið verði markvisst að því að efla tengsl foreldra og barna“. „Ráðist verði í öflugt 

fræðsluátak til foreldra barna í leikskólum, grunnskólum og frístundastarfi þar sem 

foreldar fái fræðslu sem snýr að verndandi þáttum í uppeldi barna. Fræðslan verði 

markviss og henti hverju aldurskeið barnanna sem um ræðir hverju sinni. 

Fræðsluátakið verði unnið í samstarfi við Samfok, Samleik-R og foreldrafélög leikskóla 

og grunnskóla í borginni.“  

4) Stöðugleiki í mönnun frístundaheimila og félagsmiðstöðva. 

„Ráðist hefur verið í markvissar aðgerðir til að fjölga fagmenntuðum tómstunda- og 

félagsmálafræðingum, efla starfsánægju, draga úr vinnuálagi og stemma stigu við 

starfsmannaveltu og manneklu í frístundaheimilum og félagsmiðstöðvum 

borgarinnar. Frístundafræðingum sem starfa einnig á starfstíma grunnskóla verði 

fjölgað.“ 

 

Lærdómssamfélög 

Mörg lærdómssamfélög eru í gangi fyrir starfsfólk á skóla- og frístundasviði. Flest þeirra eru 

uppbyggð þannig að vettvangurinn er búinn til af miðlægri skrifstofu um ákveðnar áherslur, oft 

með fulltingi sérfræðinga frá Menntavísindasviði HÍ (MVS HÍ), og þangað sækir fagfólk af 

vettvangi skóla- og frístundastarfs til að læra og miðla af sýn, þekkingu og reynslu. Samhliða 

því byggist upp samvinna og traust á milli aðila sem leitt geta til nánara/áframhaldandi 

samstarfs og skólaþróunar. 

 

Dæmi um slíkt lærdómssamfélag er kemur að geðrækt er lærdómssamfélag um félagsfærni 

og sjálfseflingu. Slíkt lærdómssamfélag meðal grunnskólakennara hefur verið í gangi frá 

áramótum 2020/2021 í samstarfi við Menntavísindasvið HÍ og sl. haust bættist starfsfólk 

frístundaheimila og félagsmiðstöðva í hópinn. Slíkt lærdómssamfélag hefur einnig verið í gangi 

fyrir leikskólakennara frá sama tíma. 

 

Vinsamlegt samfélag 

Með vinsamlegu samfélagi er átt við samfélag þar sem framkoma allra einkennist af virðingu, 

samkennd og ábyrgð. Þar er einelti ekki liðið en þegar þörf krefur er tekið skipulega á því í 

samræmi við eineltisáætlun skólans/frístundamiðstöðvarinnar og stefnu borgarinnar. Helstu 

verkefnin snúa að því að innleiða viðhorf, þekkingu og færni hjá starfsfólki í því skyni að stuðla 

að vinsamlegu samfélagi á öllum starfsstöðvum skóla- og frístundasviðs. Starfshópurinn hefur 

sett fram gátlista sem er leiðbeinandi fyrir þá sem vinna að gerð eineltisáætlana á 

starfsstöðum skóla- og frístundasviðs. Hann samræmir áætlun um forvarnir, inngrip og 

eftirfylgd í eineltismálum í öllum hverfum borgarinnar. Gátlistinn var unninn í víðtæku samráði 

starfsfólks skóla- og frístundasviðs, fulltrúa foreldra og þjónustumiðstöðva.  

 

 

https://menntastefna.is/tool/sjalffaerniviti-i-seljaskola/
http://82.112.94.142/gatlisti-vegna-eineltis


 

Skólaheilsugæslan 

Skólaheilsugæslan sinnir mikilvægu hlutverki fyrir börn í grunnskólum en hún er hluti af 

heilsugæslunni og í raun framhald af ung- og smábarnavernd. Markmið skólaheilsugæslunnar 

er að efla heilbrigði og vellíðan nemenda. Lögð er áhersla á 6H heilsunnar sem eru hollusta, 

hvíld, hreyfing, hreinlæti, hamingja og hugrekki. Þessi fræðsla er skipulögð þannig að hver 

bekkur fær heimsókn frá skólahjúkrunarfræðingi einu sinni á ári eins og fram kom í skýrslu 

starfshópsins: 

 1. bekkur: Líkaminn  

 2. bekkur: Tilfinningar  

 3. bekkur: Næring/hreyfing  

 4. bekkur: Sjálfsmynd  

 5. bekkur: Hamingja/samskipti, hollusta, hreyfing  

 6. bekkur: Kynþroski  

 7. bekkur: Hugrekki/sjálfsmynd og ákvarðanataka, hreinlæti/tannvernd  

 8. bekkur: Hollusta og hreyfing, hugrekki/félagsþrýstingur jákvæður og neikvæður, 

hamingja, líkamsímynd  

 9. bekkur: Kynheilbrigði  

 10. bekkur: Kynheilbrigði, kynning á heilsugæslunni 

 

 

Lokaorð 

Það er ljóst að verið er að vinna að geðrækt á fjölmarga vegu í skóla- og frístundastarfi í 

borginni út frá þeirri heildrænu sýn sem nauðsynleg er þegar kemur að heilsu og vellíðan. 

Félagsfærni og sjálfsefling eru t.d. ekkert annað en geðrækt þar sem börnin kynnast eigin 

gildum og efla sjálfsmynd sína til þess að öðlast þá hæfni að geta átt í árangursríkum samskipti 

við aðra og þroski með sér viljann til hafa jákvæð áhrif á umhverfi sitt og samfélag. 

 

Fjölmörg önnur verkefni, sem ekki voru tíunduð hér að ofan, styðja jafnframt við þessa 

heilsueflandi vegferð eins og Barnasáttmálinn, UPRIGHT, Farsældarlögin, Opinskátt um 

ofbeldi og Betri borg fyrir börn. Öll þessi verkefni, nálganir og útfærslur styðja hvert við annað 

og spila mikilvægt hlutverk í þessari heildarmynd sem er svo mikilvæg. Þróunar- og 

nýsköpunarsjóður menntastefnunnar styður síðan við þetta allt saman. 

 

Næstu skef eru að kynna aðgerðaáætlun menntastefnunnar, um leið og hún hefur verið 

samþykkt, fyrir skólastjórnendum og starfsfólki í nýjum starfseiningum Betri borg fyrir börn í 

hverfum borgarinnar og sameinast um það verkefni að byggja markvisst upp heilsueflandi 

skóla- og frístundastarf sem stuðlar m.a. að betri líðan, sjálfseflingu, andlegu (geð)heilbrigði 

og aukinni farsæld barna og unglinga í borginni. Látum draumana rætast! 

 

https://uprightprogram.eu/island/

